Verum til staðar fyrir barnið 
Í átakinu Verndum bernskuna er heilræði desembermánaðar verum til staðar fyrir barnið.

Allan ársins hring er mikilvægt að foreldrar geri sér grein fyrir því að börn þurfa athygli og samvistir við foreldra sína. Sýnt hefur verið fram á í nýlegum athugunum að magn samskipta skiptir máli ólíkt því sem haldið var fram um tíma. Það að gefa börnum óskipta athygli í 15-30 mínútur á dag er því ekki nægjanlegt. Börn þurfa að hafa foreldra sína nálæga og það þarf ekki alltaf að vera skipulögð dagskrá í gangi. Einfaldar samverustundir eins og að borða saman, ræða um það sem gerðist fyrr um daginn eða jafnvel horfa á sjónvarpið saman skiptir börn miklu máli. Einnig skiptir það börn og unglinga máli að foreldrar hlusti á það sem brennur á þeim og að þeir gefi sér tíma til að deila með þeim gleði og sorgum.
Á aðventunni er margt í boði og mörg verkefni sem tengjast undirbúningi jólanna. Því er sérstaklega mikilvægt á þessum tíma að huga að forgangsröðun okkar. Jólin verða alveg jafn ánægjuleg þó við séum ekki búin að fara á nokkra tónleika í desember, þrífa húsið hátt og lágt eða baka 20 sortir. 
Við gegnum flest mörgum ólíkum hlutverkum sem erfitt getur reynst að samræma. Börnin eru næm fyrir því hvernig okkur líður og þegar við upplifum mikla streitu og álag í dagsins önn skynja þau það sem getur aftur valdið þeim vanlíðan. Þegar mörg verkefni bíða okkar er mikilvægt að gefa sér tíma til búa til lista þar sem verkefnum er forgangsraðað. Með því að skrá niður hver verkefnin eru fæst betri yfirsýn yfir þau og eins er auðveldara að sjá fyrir sér hvaða verkefnum þarf að sinna strax og hver eru ekki eins aðkallandi. Eins má skoða hvaða verkefni fjölskyldan getur leyst í sameiningu. Með því að ákveða hvað við ætlum að gera í dag og hvað má bíða til morguns eða lengur minnkum við álagið. 
Gott er að líta aftur og rifja upp hvað okkur fannst desember lengi að líða. Nú er biðin fram að jólum enn lengri þar sem jólaskraut birtist í sumum verslunum í október og jólasveinar eru komnir á stjá í lok nóvember svo eitthvað sé nefnt. Við þurfum að huga að því að hlífa börnunum við þessu áreiti þannig að biðin eftir jólunum verði ekki óbærilega löng. Einnig er gott að huga að því að fjölskyldan gefi sér tíma til að eiga notalegar stundir saman, hvort sem það er að spila saman eftir kvöldmat, fara út að ganga eða fara í heimsókn til afa og ömmu.

Munum eftir því dýrmætasta sem við eigum – börnunum og höfum jólagjöfina í ár auknar samverustundir fjölskyldunnar.

Verndum bernskuna er samstarfsverkefni Heimilis og skóla, Forsætisráðuneytis, Umboðsmanns barna, Þjóðkirkjunnar og Velferðarsjóðs barna. Sjá nánar verndumbernskuna.is

